
КъМР-ни Башчысыны къул-
лугъун болжаллы халда тол-
тургъан Казбек Коковну баш-
чылыгъында Къабарты-Мал-
къардан делегация 6 июньдан 
8 июньнга дери Петербургда  
«Экспофорум» конгресс-кёр-
мюч арада бардырылгъан  
экономика форумгъа къаты-
шады.

Аны ишчи программасы-

ны чеклеринде Къабарты-
Малкъар Республиканы бла 
«Шимал-Кавказ МРСК» ПАО-
ну араларында келишимге, 
КъЧР-ни бла КъМР-ни Прави-
тельстволарыны эм Адыгея 
Республиканы  Министрлери-
ни кабинетини  араларында 
2019-2021 жыллада сатыу 
алыу-экономика, илму-техни-
ка, маданият эм башха жаны 

бла бирге ишлеуню планына 
къол салынырыкъды.

Казбек  Коков  форумну 
ушакъ майданларыны ишле-
рине къатышады, «Газпром 
межрегионгаз» ООО-ну, «Рос-
сети» ПАО-ну,  «Сбербанк 
России» ПАО-ну таматалары 
бла бир ненча тюбешиу бар-
дырлыкъды.

Ставропольда  «БРИКС эмда 
ШОС къыралланы  студент 
жаз башы» деген Халкъла 
аралы 3-чю фестиваль ачыл-
гъанды. Жаш тёлю форум 
Шанхай байламлыкъланы 
биригиуюнде 2019-2020 жыл-

лада Россей Федерацияны 
председательлик этиуюню че-
клеринде бардырылады эмда 
дунияны 23 къыралындан эки 
минг бла жарымдан артыкъ 
келечини бирикдиреди.

Къууанчха РФ-ни Президен-
тини СКФО-да толу эркинлик-
ли келечиси А.А. Матовни-

ков, РФ-ни Шимал Кавказны 
ишлери жаны бла министри 
С.В. Чеботарев,  Жаш тёлюню 
ишлери жаны  бла федерал 
агентствону таматасы А.В. 
Бугаев, «Россей Жаш тёлю-
ню Союзуну» оноучусу П.П. 

Красноруцкий, КъМР-ни Баш-
чысыны къуллугъун болжаллы 
халда толтургъан К.В. Коков, 
СКФО-ну субъектлерини тама-
талары къатышхандыла.

«Студент жаз башыны» про-
граммасында  бир ненча би-
лим бериу форум, чыгъарма-
чылыкъ эм спорт проектле, 

«Универвидение» музыкалы 
эришиу бардыла. Ушакъ май-
данланы  ишлерин сюзген-
ле  белгили политикачыла, 
атлары айтылгъан жамауат 
къуллукъчула, журналистле 
боллукъдула.

Фестивальны эсеплерине 
кёре, «СНГ къыралланы сту-
дент жаз башыны» проектге 
къатышхан ШОС-гъа кирген 
къыралланы тийрелеринде  
халкъла аралы жаш тёлю биз-
нес-инкубаторну, биригиуню 
халкъла аралы жаш тёлю ин-
формация  агентствону  ишин 

тирилтиуню, жаш тёлюню тре-
нерлерини ассоциацияларын  
къурау проектлерин жашауда 
бардырырча резолюция къа-
был этилликди.

Фестивальны къурагъанла 
«Россей жаш тёлюню со-
юзу», Россей Федерацияны 
тыш къыралла ишлери жаны 
бла министерствосу, Жаш 
тёлюню ишлери жаны бла 
федерал агентство (Росмоло-
дёжь), Бойсунууда болмагъан 
къыралланы биригиую, тыш 
жерледе жашагъан бир ата 
журтлуланы эмда халкъла ара-
лы гуманитар байламлыкъла 
жаны бла федерал агентство 
(Россотрудничество), Россей 
Федерацияны Жамауат пала-
тасы, Ставрополь крайны Пра-
вительствосу болгъандыла.

«БРИКС эмда  ШОС къы-
ралланы студент жаз башы» 
студент чыгъармачылыкъгъа 
себеплик этген программа-
ны чеклеринде бардырыла-
ды.  2016 жылда фестиваль 
ЮНЕСКО-ну белгиси бла къу-
ралгъанды.  Билим бериу, 
илму эм маданият  жаны бла 
Бирикген Миллетлени Орга-
низациясы аны, жаш тёлю 
башламчылыкъланы айны-
уларында социал жаны бла 
магъаналылыгъын белгилеп, 
халкъла аралы жаш тёлю бай-
ламлыкълагъа кереклилигин 
чертгенди.

КъМР-ни Башчысыны бла 
Правительствосуну 

пресс-службасы.

Къабарты-Малкъарда са-
улукъну кючлендириу жай 
лагерьле сабийлени алырдан 
алгъа ахыр жумушланы тамам-
лайдыла. Быйыл республикада 
аллай 40 учреждение ишлерик-
ди, ол санда санаторийле эмда  
кюндюз турургъа жарагъан  
24 лагерь.  Саулай айтханда, 
алада 9500 сабий солурукъду. 

Саулукъгъа багъыудан ты-
шында, сменалагъа окъуу-
чуланы патриот сезимлерин 
кючлерча  эмда спортха тарты-
лынырча    тематикалы дерсле 
да ётдюрюллюкдюле.  Аслам 
эс  аш-суугъа, медицинагъа 
эм къоркъуусузлукъгъа бурул-
лукъду. 

Мен «Заман» газетни кёч-
гюнчюлюкден къайтханлы ала-
ма. Жаш заманымда тауча  
жазылгъан гитче къагъытчыкъ 
тапхан окъуна къыйын эди 
да, баям, анга термилгенибиз 
эсимде, къанымда къалып къал-
гъанды. 

Ма бу озгъан кезиуню ичинде 
ненча иги адамны, кёлюмю кё-
тюрген ахшы ишлени юсюнден 
окъугъанымы уа саны жокъду.  
Сиз жамауатда, къыралда да 
бюгюн бола тургъанны, тары-
хыбызны теренине кирип, тыш 

къыраллы алимлени, жолоучу-
лукъланы бизни юсюбюзден не 
хапар айтханларын да билди-
ресиз. Ол затла барыбызгъа да 
керекдиле, бютюнда жаш тёлю-
ге, ол игиледен юлгю алырча. 

«Заманны» къайсы номерин 
алсанг да, окъуучуну сейир эт-
дирген зат табылады.  Мен аны 
билип, кесим сынап айтама. Ол 
мени мудахлыгъымы чачады, 
къартлыгъымы, къарыусузлугъ-
уму унутдурады, манга ушакъ 
нёгер болады. 

Мындан арысында да магъ-

аналы,  ариу тилли «Зама-
ныбыз» окъуучулагъа кесин 
сюйдюргенлей, иги хапарла 
айта турлугъуна толу ийнана-
ма. Газетибизде ишлегенле, 
сизни барыгъызны да танымай 
эсем да, манга хар биригиз да 
ахлуларымча багъалысыз, жуу-
укъсуз. Сизге, сиз сюйген адам-
лагъа Аллахдан саулукъ, узакъ 
да, ариу да ёмюр тилейме.

АТМЫРЗАЛАНЫ 
Махмутну жашы Мажит, 

Кёнделен эл.

Жазылыу-2019

Хар номерде сейир 
материалла табама

ФЕСТИВАЛЬ

Магъаналы проектлени жаш тёлю 
бирден кюч салып тамамларча

Форум

Бирге  ишлеуню юсюнден 
келишимле бегитилликдиле

Сыйын кёрюу

4 июньда   Къабарты-Малкъарны халкъ 
поэти,  СССР-ни Ленинчи эм Къырал 
саугъаларыны, РСФСР-ни Къырал пре-
миясыны  лауреаты Къулийланы Къай-
сынны эсгерирге Нальчикде  закийни атын 
жюрютген орамда эсгертмесини къатына 
кёп адам жыйылгъан эди. Аланы арала-
рында  КъМР-ни Правительствосуну бла 
Парламентини, министерстволаны бла ве-
домстволаны, жамауат организацияланы 
келечилери, жазыучула, алимле,  устазла, 
школчула да бар эдиле.   

Алайда къуралгъан митингни КъМР-ни 
культура министри Мухадин Кумахов  
ачханды. Ол  Къайсын  арабыздан кетген-
ли  34 жыл  толгъанын эсге салгъанды. 
«Аны назмулары  ёлюмсюздюле, ала  
ёмюрледен ётерикдиле»,-дегенди. Аны 
сёзюн андан ары бардыра, КъМР-ни Жа-
зыучуларыны союзуну председатели Беп-
пайланы Муталиб а: «Къулий улу, бийик 
тау  элде туууп, кёплеге юлгю болуп,  ана 
тилин  ёлюмсюз этгенди. Таулу къаллай 
болургъа керекди? Бир айланмай, бизни 

Къайсынча!»,-деп чертгенди. Ызы бла уа  
анга жоралагъан назмусун окъугъанды.

Философия илмуланы доктору Адам Гу-
тов а,  поэтни кеси да таныгъанын айтып, 
аны огъурлулугъуну юсюнден эсгериуле-
рин эшитдиргенди. Дагъыда Къайсынны 
кёп акъыл сёзлери болгъанларын айтып,  
анга бир юлгю да келтиргенди: «Сау адам 
улун сюеме дей эсенг, къоншунгу сюйчю, 
иги болчу анга!». Китапны сюйгенлени 
республикалы биригиуюню таматасы 
Наталья Шинкарева уа сёзюн поэтни на-
зму тизгинлери бла башлагъанды. Ызы 
бла аны  уллу адамлыгъы болгъан, халал 
жюрекли  инсанныча да таныгъанын 
айтханды.  

Закийлиги, асыллыгъы, ниет дерслери 
ёмюрде да унутуллукъ тюйюлдюле

Ахыры 2-чи бетдеди.

СОЛУУ

Жай лагерьле бюгюн-тамбла эшиклерин ачарыкъдыла  

Тюнене  Петербургда халкъ-
ла аралы экономика форум-
ну (ПМЭФ-2019) ишчи про-
граммасыны чегинде КъМР-
ни Башчысыны къуллугъун 
болжаллы халда толтургъан 
Казбек Коков бла «Газпром 
межрегионгазны» таматасы 
Сергей Густов тюбешгендиле. 
Ала мындан арысында да газ 
бла тохтаусуз эм ышаннгылы 
жалчытылыныу, газ бёлюу 

системаны тынгылы  ишлеу, 
республиканы эмда саулай ре-
гионну жылыу-энергетика ком-
плексин игилендириу, бу жаны 
бла бусагъатны излемлерине 
келишген къоркъуусузлукъ 
технологияланы сингдириу со-
рууланы сюзгендиле.

Болгъан борчланы  кетериу 
бла байламлы болумланы та-
пландырыу амаллагъа энчи 
къаралгъанды. 2019 жылны 

биринчи кварталыны эсепле-
рине кёре, деп белгиленнген-
ди тюбешиуде, къоратылгъан 
газ ючюн тёлеулени ёсдюрюу 
жаны бла Къабарты-Малкъар-
да кёрюмдюле  СКФО-ну бирси 
субъектлеринден эсе иги да 
мажалдыла.

КъМР-ни Башчысыны бла 
Правительствосуну 

пресс-службасы.

ТЮБЕШИУ

Газ бла тохтаусуз эм ышаннгылы 
жалчытылыуну юсюнден баргъанды сёз

Тюнене КъМР-ни Прави-
тельствосуну юйюнде РФ-ни 
жарыкъландырыу министрини 
орунбасары Андрей Николаев 
«Билим бериу» эм «Демо-
графия» миллет программа-
лала Шимал-Кавказ феде-
рал округну субъектлеринде 
къалай толтурулгъанларын 
сюзюуге аталгъан селектор 
кенгешни бардыргъанды. Анга  
округда билим бериу эм къу-
рулуш жаны бла жууаплы ми-
нистерстволаны келечилери 
чакъырылгъандыла. 

Жыйылыугъа РФ-ни Жа-
рыкъландырыу министерство-
суну Ырысхы комплексге эм 
конкурс жумушлагъа башчы-
лыкъ этиу жаны бла департа-
ментини башчысы Ирина Пе-
трунина эмда «Школа-2025» 
дирекциясы» федерал уч-
режденияны башчысы Олег 
Клочков  да къатышхандыла.

РФ-ни субъектлеринде би-
лим бериу махкемеледе жан-

гы окъуу жерлени, ол санда 
элледе шёндюгю билим бериу 
учрежденияла къурауну со-
руулары сюзюлгендиле. Ол 
санда окъутуу юч сменагъа 
бардырылгъан школланы са-
нын азайтыуну мадарларына 
да къаралгъанды. Энчи эс 
юч жылгъа дери сабийлеге 
яслиле,  3 жылдан 7 жылгъа 
дери балалагъа школгъа дери 
билим бериу учрежденияла 
ишлетиу жаны бла борчланы 
тамамлаугъа  бурулгъанды.   

КъМР-ни премьер-министри 
Мусукланы Алий ,  жыйыл-
гъанланы алгъышлай, кен-
гешде артыкъда магъаналы 
соруула сюзюлгенлерин черт-
генди.  Ол «Демография» 
эм «Билим бериу» миллет 
проектлеге КъМР-ни толтуру-
учу власть  органлары  энчи 
магъана бергенлерин   айтхан-
ды. «Ала халкъны ырахатлы 
жашауу бла байламлыдыла, 
аны бла бирге уа билим бериу 

системаны модернизациясын 
бардырыргъа онг бередиле,-
дегенди ол. 

Али Тахирович белгиленнген 
миллет программаланы че-
клеринде быйыл, юч жылгъа 
дери балаларына къарап, 
юйде тургъан аналаны ишлер-
ге кёллендириу жумушлагъа 
энчи магъана берилгенин бил-
диргенди. Ол мурат бла респу-
бликада  яслиле ишленедиле. 
«Ала белгиленнген заманында 
битдирилир ючюн, къолдан 
келген этилликди»,-дегенди.  

Андрей Николаев быллай 
кенгеш Шимал-Кавказ фе-
дерал округда биринчи кере 
бардырылгъанын, ол РФ-ни 
Президентини СКФО-да толу 
эркинликли келечисини аппа-
раты, КъМР-ни Башчысыны 
Администрациясы бла бирге 
къуралгъанын билдиргенди. 

Кенгеш

Миллет программаланы толтуруу бла республикабыз 
жетишимли субъектлени санына киргенди

Ахыры 2-чи бетдеди.

 Бу кюнледе КъМР-ни Куль-
тура министерствосунда Ком-
сомолну 100-жыллыгъы бла 
байламлы эм иги журналист 
очеркни эмда 2018 жылда бек 
иги журналист ишни сайлар 
ючюн бардырылгъан республи-
калы конкурсда хорлагъанла са-
угъаланнгандыла. Аланы КъМР-
ни культура министри Мухадин 
Кумахов  алгъышлагъанды. 

Ол миллет маданиятны, адет-
тёрелени кенг жайыугъа, халкъ-
ланы араларында байламлыкъ-
ланы кючлендириуге эм бирге 
ишлеуню айнытыугъа бурулгъан 
«Нартланы хазналары» деген 
сабий эм жаш тёлю халкъла 
аралы фестиваль-конкурсну 
бардырыугъа, аны чеклерин 
кенгертиуге уллу къыйын сал-
гъанлары ючюн Къабарты-
Малкъардан эки журналисти 
Москваны Миллет политика 
эмда миллетле аралы байлам-
лыкъланы департаментини 
башчысы Виталий Сучков къол 
салгъан   Ыспас къагъытла бла 
саугъаланнганларын да бил-
диргенди. 

Хорлам болдургъанланы 
КъМР-ни Журналистлерини 
союузуну правленини предсе-
дателини къуллугъун толтургъан 

Шауаланы Разият да алгъыш-
лагъанды.

Саугъаланнганланы ара-
ларында «Бек иги журналист 
очерк ючюн» дипломгъа «Че-
рекские вести» газетден Ёл-
мезланы Къубадий тийиш-
ли болгъанды, «2018 жылда 
эм иги журналист иш ючюн» 
«Минги-Тау» журналда ишле-
ген Байтуугъанланы Исмайыл, 
«Эм иги теле эм радиопро-
грамма ючюн»  Ахкёбекланы 
Аслан бла  Ахматланы Сафа-

рият белгиленнгендиле. 
Москвадан келген бюсюреу 

къагъытла бизни башха колле-
галарыбызгъа да жетгендиле: 
«Кабардино-Балкарская прав-
да» газетде бёлюмню редактору 
Ирина Богачёвагъа бла «Адыгэ 
псалъэ» газетни бёлюмюню ре-
дактору Евгения  Ордоковагъа.

Люба АДИЛОВА.
Суратны автор алгъанды.
СУРАТДА: (онгдан солгъа) 

Мухадин Кумахов, Ахкёбекланы 
Аслан эм Шауаланы Разият. 

Миллетибизни жашларына 
РФ-ни Президенти Владимир 
Путинни буйругъу бла сыйлы 
атла терк-терк бериле тургъа-
ны ахшы тёреге айланнганды. 
Белгиленнгенле, башха уста-
лыкъла бла тенглешдиргенде, 
Россейни МЧС-ини Элбрус 
излеу-къутхарыу отрядыны ке-
лечилерини арасында аслам-
дыла деп толу жууаплылыкъ 
бла айтыргъа боллукъду. 

Жигитликлери эм тёзюмлю-
люклери бла айырмалы  къут-
харыучуларыбызны къыйын, 
жууаплы да ишлерине бийик 
багъа бере, къырал тамата 
аладан энтта да бири Атак-
куланы Шамсудинни жашы 
Ибрагимни «Россей Федера-
цияны сыйлы къутхарыучусу» 
деген  атха  тийишли кёргенди.

Бу ат къыйын болумланы ке-
териу системада бет жарыкъ-

лы бек аздан 20 жыл ишле-
генлеге бериледи.  Ибрагим 
а къутхарыучулукъну 1994 
жылда сайлагъанды. Андан 
бери ишине толусунлай бе-

рилгенлей келеди. 
Анга, Минги тауну тёппесин-

ден тышында, башха регион-
лада да болургъа тюшгенди.

- Кёп жарсыулу ишледен 
сора адамланы излеп къут-
харыргъа керек болгъанды.  
Сёз ючюн, 1999 жылда  сен-
тябрьде Москвада Гурьянов 
атлы эм Каширское шоссе 
орамлада юйле атылгъандан 
сора сауланы излерге тюш-
генди. Ол эки кюнню ичинде 
ёлгенле жюзле бла санала 
эдиле. Ала, нек эсе да, эсим-
де бегирек къалгъандыла, 
- дейди Ибрагим. 

Саугъасын а Атакку улу 31 
майда Махачкъалада РФ-ни 
МЧС-ини таматасы Евгений 
Зинчевни къолундан алгъан-
ды.  Ызы къалын болсун!

ТАППАСХАНЛАНЫ Аминат.

Саугъалау

Ахыры. Аллы 1-чи бетдеди.

Лев Толстойну Ясная Полянада  музей-
ини келечиси Геннадий Опарин Къабар-
ты-Малкъарда  Къулийланы Къайсыннга 
энчи кёзден къарагъанлары, жылдан-
жылгъа аны даражасын бютюн кётюре 
баргъанлары ючюн ыспас этгенди. Лев 
Николаевични бла Къулий улуну кёз 
къарамлары бирге ушай келгенлерин 
белгилегенди. Чегем муниципал рай-
онну башчысы Хасанш Одижев а, аты 
дуниягъа айтылгъан  таулу поэт аланы  
райондан чыкъгъаны бла ёхтемленнгенин 

билдирип,  алайгъа келгенлени барын да 
поэтни  Чегем шахарда юйю-музейине 
чакъыргъанды.

Андан сора школчула назмула айт-
хандыла. Аланы араларында Чегемден 
Къулийланы Къайсынчыкъ да бар эди. 
Жыйылгъанла анга  толкъун къарсла бла 
тюбегендиле.

Митинг бошалгъандан сора анга къа-
тышханла эсгертмеге гюлле салгъанды-
ла. Ызы бла кёпле, автобуслагъа минип, 
Чегем шахаргъа  баргъандыла. Аланы 
араларында Тиширыуланы Нальчик 
шахар советини эмда  пенсиячыланы 
союзуну  къауумлары да бар эдиле. Ала 
Къайсынны юйю-музейинде назмуларын 
окъугъандыла, бюсюреуле жазылгъан 
китапда да  кёп огъурлу сёзлерин къойгъ-
андыла.

Чегемге келгенле  закийни къабырыны 

аллында дууа тутхандыла, школчу са-
бийле уа орус, малкъар эмда къабарты 
тилледе поэтни назмуларын айтхандыла. 
КъМР-ни халкъ поэти Гуртуланы Салих 
а Къайсынны юсюнден эсгериулерин 
эшитдиртгенди, кеси тамата къалам къа-
рындашына жоралап жазгъан назмуну да 
окъугъанды. Геннадий Опарин   Къайсын-
ны юйю-музейини директору Къулийланы 
Фатиматха  Ясная Полянагъа чакъырыу 

къагъытны, Л.Н.Толстойну китапларын 
эмда  ол жерледе жашагъан тиширыула-
ны миллет кийимлери бла  гинжи суратны 
да бергенди.

Ызы бла алайгъа келгенле поэтни эсгер-
тмесине бла къабырына гюлле салгъан-
дыла, аны хурметине бир минутну шош 
сюелгендиле. 

ХОЛАЛАНЫ Марзият.
Суратланы автор алгъанды.

Закийлиги, асыллыгъы, ниет дерслери 
ёмюрде да унутуллукъ тюйюлдюле

4 июньда республиканы би-
теу межгитлеринде да Рамазан 
ай бошалгъанына аталгъан 
гъайыт намаз къуралгъанды. 
Республиканы ара межгитине 
келген муслийманланы КъМР-
ни Башчысыны, Парламентини 
эм Правительствосуну атла-
рындан премьер-министрни 
орунбасары Мурат Карданов, 
граждан обществону инсти-
тутлары бла байламлыкъла 
къурау эм миллетлени ишлери 
жаны бла министр Анзор Ку-
рашинов бла аны орунбасары 
Гергъокъланы Жамбулат ал-
гъышлагъандыла. 

КъМР-ни Муслийманларыны 
дин управлениясыны баш-

чысы Хазратали Дзасежев а 
жыйылгъанлагъа  РФ-ни Пре-
зиденти Владимир Путинни 
эмда къыралны субъектлерини 
башчыларыны алгъышлау-
ларын  окъугъанды.  Муфтий 
кесини ууазында  ораза тутууну 
магъанасыны, бу сыйлы айны 
исламда жерини юслеринден 
айтханды эмда муслийманла-
ны бирликге, мамырлыкъгъа, 
башха динлени келечилери 
бла келишиулюкге чакъыр-
гъанды.  

Гъайыт намаз къылгъандан 
сора уа межгитге келгенлени  

къууанчлы  жумушлагъа къа-
тышыргъа онглары болгъанды. 
Хар замандача, сабийлеге 
исламны тарыхы, динни жо-
рукълары бла байламлы кон-
курс бардырылгъанды. КъМР-
ни муфтийини орунбасары 
Алим Сижажев, билимлерин 
кёргюзтгенлени алгъышлап, 
айырмалылагъа саугъала 
бергенди. Ол кюн  ДУМ-ну 
ишчилери гитче къонакъланы 
барын да къууандыргъанла-
рын белгилерчады – сабийлеге 
татлы ашарыкълары бла 250 
хуржун юлешиннгенди. 

Къууанчлы жумушла, жа-

уун жаугъанына да къара-
май, кечге дери баргъанды-
ла.  Бери уа юйюрле саулай 
келгенлерин белгилерчады. 
Межгитни экинчи къатында 
сабийлеге жангы викторина 
къуралгъанды. Ала уа сыйлы 
Рамазан айны юсюнден на-
змула окъугъандыла, ислам-
ны тёрелерин, жорукъларын 
къалай билгенлерин да кёр-
гюзтгендиле. Алим Сижажев 
бла муфтийни болушчусу 
Отарланы Хызыр, айырма-
лыланы сайлап, аланы саугъ-
алагъандыла. 

Къууанчлы ишле фейерверк 
бла бошалгъандыла.

Экинчи кюн, 5 июньда, Наль-
чикни ара солуу паркында 
аттракционла 12 жылгъа дери 
сабийлеге хакъсыз ишлеген-
диле, башха къууанчла да 
жарашдырылгъандыла. Ала 
байрамны магъанасын, аны 
сыйлылыгъын ангылатыр му-
рат бла бардырылгъандыла.

Къууанчла, викторинала, 
конкурсла республиканы битеу 
межгитлеринде да болгъанды-
ла. Ары келгенлеге хант столла 
да къуралгъандыла.

ТОКЪЛАНЫ Фатима 
хазырлагъанды.

Суратла ДУМ-ну сайтындан 
алыннгандыла.

Конкурс

Айырмалы журналистлеге - 
дипломла, бюсюреу къагъытла

ОРАЗА БАЙРАМ

Абаданлагъа – ууаз бериу, 
гитчелеге – татлы хуржунла 

Докладчы бюгюннге дери миллет про-
граммаланы толтуруугъа хазырланыу 
жумушла бардырылгъан эселе, энди 
аланы баш магъаналы бёлюмю баш-
ланнганын чертгенди. Ол программала 
власть органлагъа жууаплы борчла сал-
гъанларын, аны бла бирге уа белгиленн-
ген жумушланы толтуруугъа берилген 
ахчаны ёлчеми да кёбейгенин айтханды. 
Сёз ючюн, билим бериу учреждения-
лада жангы окъуу жерлени къураугъа 
къыралда 25 миллиард сом бёлюннген 
эсе, энди уа ол 48 миллиардха дери ёс-
дюрюлгенди. 

Аны чеклеринде субъектлеге юч тюрлю 
субсидия бериледи. Биринчиден, элледе 
шёндюгю заманны излемлерине келиш-
ген школла ишлетиуге. Докладчы бу со-
руу Шимал Кавказны республикаларын-
да да магъаналы болгъанын айтханды. 
Андан сора да, окъутуу юч сменнге бар-
дырылгъан школланы кетерирге керек-
ди. Бу жумушлагъа уа битеу къыралда 
да 23 миллиард сом къоратыллыкъды.   
СКФО-да ол жаны бла Дагъыстанда эм 
Чеченде болум жарсыулу болгъанын 
айтханды докладчы.

Юч жылгъа дери сабийчиклеге яслиле-
де жерле къурау да магъаналы програм-
маладан бириди.  Алексей Николаевни 
айтханына кёре, бу жумушлагъа тёрт 
жылгъа къыралны битеу субъектлерине 
157 миллиард сом бёлюнеди, ол санда 
быйыл 60 миллиарддан аслам.  Шимал 
Кавказны республикаларына уа  11,7 
миллиард берилликди. 

Борчла уллудула, аланы толтурмагъ-
анладан сурам да къаты боллугъун, 
ахча бёлюнюп, алай тийишли жумушла 
тындырылмасала, ол, сыйырылып, артха 
къайтарылмазлыгъын да белгилегенди 
докладчы. «Субъектлени башчыларыны 
ишлерине багъа бу кёрюмдюле къалай 
толтурулгъанларына кёре бериллиги 
да ишни тирилтир деп ийнанама»,-деп 
къошханды ол.

Болсада бюгюнлюкде программаланы 
жумушлары тийишлисича толтурулмай-
дыла, бир-бир республикалада  объект-
лени къурулушлары  окъуна башланмагъ-
анды. Сёз ючюн, жылны ахырына дери 
89 мекям битдирирге белгиленнген эсе, 
аладан 32-синде алыкъа бир тюрлю ишле 
тамамланмайдыла.  

Битеу да бирге уа округда программа 
19,2 процентге тамамланнганды.  Ми-
нистрни орунбасары Къабарты-Малкъар-
ны жетишимли субъектлени арасында 
белгилеп, юлгюге келтиргенди.  Жангы 
школла, сабий садла ишлетилгенлери бла 
бирге аланы билимли кадрла бла жалчы-
тыуну юсюнден сагъыш этерге  кереклиси 
да белгиленнгенди.  

Ирина Петрушина уа докладында бый-
ыл миллет программалада   салыннган 
борчланы, аланы толтурууда кемчи-
ликлени, артха къалгъан субъектлени 
юслеринден билдиргенди.  Энчи ол къу-
рулушлада видеокамерала орнатыуну, 
алай бла уа миллет программаны че-
клеринде ишленнген объектле не халда 
болгъанларын тюзюнлей эфирде кёрюп 
турурча мадарла къурауну юслеринден 
айтханды. Юлгюге уа Ставропольда 
ишлене тургъан садикни кёргюзтген-
ди. «Къурулушлада камерала орнатыу 
регионла къол салгъан келишимледе 
белгиленипди. Бу излем толтурулмаса,  
документ  кючюн тас этерге боллукъду»,-
деп къошханды ол.

 Докладчы артха къалгъан субъектлени 
юслеринден да айтханды. Ол билдир-
генича, Дагъыстанда ишлетирге белги-
леннген 20 объект да болжалларында 
битдирилмезликлерине къоркъуу барды. 
Хал дагъыда Шимал Осетия-Алания, 
Чечен эм Ингуш республикалада да 
осалды. 

Къырал-энчи иели амал бла ишлетил-
ген сабий садланы айнытыргъа кере-
клисине да эс бурулгъанды кенгешде. 
Ирина Петрушина миллет программагъа 
тийишлиликде аллай учрежденияла битеу 
оборудование бла  жалчытылыннганла-
рын эсгертгенди.  

Миллет программалада мекямлада 
тапландырыу жумушла бардырып, алада 
къошакъ окъуу жерле къураргъа эркин-
лик берилгенди. Докладчы, аны эсгертип, 
жангы мекямла ишлетирге онг жокъ эсе, 
кёп къатлы юйлени биринчи къатларында 
отоулада сабий садла къурауну юсюнден 

сагъыш этерге чакъыргъанды. 
Олег Клочков а «Шёндюгю школ» 

программа къалай толтурулгъаныны, 
элледе билим бериу учрежденияланы 
ишлетиу не халда болгъаныны юслерин-
ден айтханды. Анга кёре уа, СКФО-ну 
школларында 5,2 мингден аслам окъуу 
жер къуралыргъа тийишлиди. Алай 24 
объект заманында битдирилмезине 
къоркъуу барды. Ол сёзлерине шагъатха 
объектлени  суратларын да кёргюзт-
генди. Алада уа мекямла жокъдула, ол 
угъай,  къурулуш бардырыллыкъ жер-
лени тёгереклеринде  чалдиш окъуна 
салынмагъанды.  

«Шёндюгю школ» программаны чекле-
ринде ишленнген школланы эки жылгъа 
битдирирге тийишлиди. Бир окъуу жерни 
къураугъа орта эсеп бла 178 минг сом 
къоратылады, бу ахчагъа тийишли обо-
рудование да орнатылады. Докладчы 
окъутуу юч сменагъа бардырылгъан  
билим бериу учрежденияланы кетериу-
ню, къурулушланы видеокамерала бла 
жалчытыуну юслеринден да айтханды.

Ызы бла уа Дагъыстан, Чечен эм Ин-
гуш республикаланы, Шимал Осетия-
Аланияны билим бериу эмда къурулуш 
жаны бла ведомстволарыны жууаплы 
къуллукъчулары  сёлешгендиле. Ала 
миллет программаланы толтургъанда 
къаллай чырмаула болгъанларын бил-
диргендиле эмда къурулушланы къачан 
битдирликлерин  да айтхандыла. 

Битеу болжалла эмда кенгешде этил-
ген предложенияла кенгешни протокол 
буйрукъларына кийирилгендиле. 

ТИКАЛАНЫ Фатима.

Ахыры. Аллы 1-чи бетдеди.

Миллет программаланы толтуруу бла республикабыз 
жетишимли субъектлени санына киргенди

юсюнден не айталлыкъ-
ды? Биринчи кере «ана», 
«ата», «кюн», «кырдык», 
«суу», «гыржын» дегенча 
ангылауланы ачыкълагъан 
тилини юсюнден? Къыйыры-
чеги болмагъан жер жюзюн-
де кесини турмушун «мен» 
деген къысха сёзню болуш-
лугъу бла ангылатыргъа 
онг берген тилни юсюнден? 
Баям, тынгылап къояргъа 
керек болур, нек дегенде 
тилге саулай энчи бир инсан 
толусунлай тюшюнюп, анга 
сингип, аны ангылап къоял-
мазлыкъ сунама. Тил ол уллу 
жыйымдыкъны бир кесегиди 
эмда кесича энчиди, айыр-
малыды. 

Инсан ата-бабаларын, 
халкъын, битеу адам 

улуну бла кесини менли-
гин ана сютю бла къанына 
кирген тилни себеплиги бла 
сезеди. Алай былай къа-
рагъанда тынч, женгил сёз-
леде, айтыулада жашырын 
жашагъан магъаналаны 
жюзден бирин билирге уа 
не бийик итиниую болгъан 
адамгъа да къыйынды. Ан-
гылаяллыкъ болурбузму биз 
ана тилни кючюн, къарыуун, 
деменгилилигин кюнлени 
биринде?!

Ол кёз къарам бла къара-
сагъ а, битеу халкъланы тил-
лери бир болуп къаллыкъды 
дерикле да табылырла. Хау, 
тил аны жюрютгенледен 
бийигирекди, тёрде турады, 
ол жаны болгъан хар затдан 
да теренирекди, билимли-
рекди деп базынып айтама. 
Алай малкъар ёз сёзню, 
Кюнлюмде, Шкантыда (ан-
дандыла ата-бабаларым) 
танг эрттесинде тукъум къа-
лаларыбызны тёгерегинде 
жыр эшитилген тилни, юсюн-
ден кёбюрек айтыргъа онг 
барды.

Ёз тилими бирсиленики-
леден айырмалылыгъ-

ыны, аны башхаладан энчи 
этген, эсинги бийлетген, 
жюрегинги къозгъагъан бир 
ненча сейир шартыны белги-
лейим. Аты айтылгъан Лев 
Гумилёвну малкъар тилни 
буруннгулулугъуну юсюнден 
шагъатлыгъы бюгюн сейир, 
бек сейирди – анга кёре 
таулула, аланы сёзлери да 
биринчи Тюрк каганатдан эсе 
эрттерек жаратылгъандыла. 
Ол битеу тюрк тиллени ара-
ларында эмда буруннгулу 

болгъанын алим кесгин черт-
генди. Минг бла жарым жыл-
ны ичинде аланы асламысы 
жокъ болгъанды, заманны 
толкъунларында эригенди, 
алай мени тилим а сауду, 
жашайды! Мени халкъымча! 
Онбеш, андан да кёбюрек 
жюзжыллыкъладан бери…

Хау, ол заман къайсы 
белги тизмеге да аз 

тюйюлдю. Алай бу жорукъ-
ну чеклерине мени тилим 
сыйынмайды. Былайда аны 
буруннгулулугъуна шагъат-
лагъан бир ненча сейир эн-
чиликни белгилерчады. Алай 
эм алгъа, поэтикалы ызгъа 
кёлленип, бир эки сёз айты-
рыгъым келди. Тилим, ариу 
тилим, айбат тилим, аны 

ачыкъ, къысыкъ тауушлары, 
тюрклюлени мюкюл, къабыл 
кёрюлген тарыхларына къа-
жау болуп, бу дунияны жел-
лерини сызгъырыуларына 
бир ненча минг жыл мындан 
алгъа эшитилгендиле, ча-
лишгендиле. 

Андан окъуйма бюгюн мен 
тау шорхача акъгъан ариу на-
зму тизгинлени суу боюнунда 
сюелип, андан аудурама 
тарых романланы бетлерин 
нарт жигитлени къадар-
ларын билирге ашыгъып, 
андан къатлайма Танзиляны 
тизгинлерин:«Шукур, ана 
тилимде шош жырладым»,- 
деп. Кишиге бойсунмагъан 
кючлю жел а атамы атын 
айтып къагъады тереземи, 
жайгъы кюн а, таякълары 
бла башымы сылай, анамы 
назик атын шыбырдайды 
къулагъыма.

Болсада хапарыбызгъа 
къайтайыкъ. Жер ба-

шында жаланда бир ненча 
тилде барды «жер» эмда 
«адам» деген ангыламланы 
бир мурдорлу тамырлары. 
Мен чюйют ивритден сора 
аллайны билген окъуна эт-
мейме. Алай бизникинде уа 
ол туурады. Тауратны сыйлы 
текстлеринде «адам» бла 
«адама» бир бир къатла-
рында тургъанча, бизде да 
«жер» бла «эр» жууукъдула, 
«гер» деген бир мурдордан 
келедиле. Была ангылашы-
ныусуз, алай туура байлам-
лыкъ бла къысылыпдыла. 
Тилими бир-бир сёзлери ала 
жез ёмюрге дери жаратыл-
гъанларына шагъатчадыла. 
Ала битеу тюрклюленикиле 
угъай, малкъар халкъда 
жюрюген, бу жер-жерледе 

ангылашыннган сёзледиле, 
сёз ючюн, «халтас» – темир 
тюйген салта. Тюзюнлей кё-
чюрсек, «къол таш» болады, 
таш а, сагъыш этсек, жа-
ланда гюрбежичи усталыкъ 
чий багъырны таплагъан 
бла чекленнген заманлада 
хайырланылып болгъаны 
шарт ангылашынады.

Бир кезиуледе тюрклю-
лени буруннгу шумерле 

бла жууукълукълары эсге 
алынып, тергелип тургъан-
ды. Бусагъатда уа академи-
ялы илмуда аны юсюнден 
айтыргъа артыкъ излемей-
диле. Алай тюрклюлени 
кёк бла байламлы атлары 
– Тенгри-Тенгирле – шумер 
«гъарш инсанладан» – «дин-

гирледен» къуралгъаны бла 
киши даулашалмаз. Таулула 
шёндю да шагъатха Тейрини 
сагъынадыла, алгъында 
да, бусагъатда да бу атны 
айтып къаргъанадыла, ол 
а тилими бир сёзю окъуна 
алты минг жыл жашагъаны-
на шарт шагъатлыкъ этеди, 
аны бла бирге керти, таза 
тюрк эволюция айныу ызын 
тас этмегенлей.

Тилни буруннгулулугъу – 
аны жюрютген халкъны 

тарыхыны узунлугъуду. Эрт-
теледен келген тарых тилни 
тюрлендирип, сылап, сы-
марлап, заманнга кёре тап 
келиширча, ол женгилирек, 
тынчыракъ, ангылашыны-
лыулуракъ болурча этеди. 
Аны себепли малкъар тил 
юйренирге бек тынчладан 
бириди. Аны ючюндю аны 
макъамлылыгъы, артикуля-
ция жаны бла женгиллиги. 
Аны ючюн эшитиледи ол 
профессионал-филологну, 
сюрюучюню сёзюнде да 
бирча, поэтикалы рифмасы 
бла.

Таулу инсан, аны тили, 
сёзю бирча макъамлы-

дыла, назикдиле, ариудула. 
Аны энчи рифмасы, ёлче-
лери, урумлары болгъан-
лыкъгъа, аны жюрютген 
адам сёлешген кезиуюнде 
аз да къыйналмайды, аз да 
апчымайды. 

Былайда бир юлгю кел-
тирирге излейме. Бир жол 
Къайсынны юйдегиси 
КъМР-ни сыйлы артистка-
сы Къулийланы Элизат бла 
тюбешгенимде, закийни бир 
назмусуну юсюнден сёлеш-
ген эдик. Мен а, сынамым 
артыкъ уллу болмагъан-

данмы огъесе башхадан-
мы, билмейме, аны орус-
ча кёчюрмеси аламатды, 
дейме. Ол кезиуде Элизат 
ол чыгъарманы тауча окъ-
уйду. Ол такъыйкъалада 
мени къулагъыма жюзле 
бла назик къонгуроучукъла, 
табийгъатны зынгырдау-
унда акъгъан таза шаудан 
суучукъланы тауушлары, эм 
башы уа - Къайсын назмусу-
на кеси салгъан бийик магъ-
анасы эшитилгенди. Ары 
дери да жанымча кёрген 
тилими ол кюнден башлап 
бютюн къаты сюеме, бютюн 
багъалайма. 

Макъамлылыкъгъа, по-
этикалылыкъгъа жан-

гыдан къайта, Малкъарны 
поэтлерини кючлюлюкле-
рин айтмай къалай къояй-
ым. Огъарыда сагъыннган 
шартла бергендиле аланы 
барысына да аллай демен-
гилиликни, кеси кеслерине 
базыныулукъну. 

Жыйырманчы ёмюрню 
эмда къарыулу шайырлары-
ны санына кирген Къулий-
ланы Къайсындан сора да, 
бизни къаллай фахмулу, не 
уллу халкълагъа да тийишли 
поэтлерибиз болгъандыла 
эм бардыла – Мечиланы Кя-
зим хажи, Отарланы Керим, 
Зумакъулланы Танзиля, Ба-
баланы Ибрагим, Мокъала-
ны Магомет, Байзуллаланы 
Алий, Созайланы Ахмат, 
Гуртуланы Салих. Аз санлы 
миллетге асыры кёпмю-
дю?.. Алай быллай кючлю 
тилге уа тап келишеди, аз-
лыкъ окъуна этеди. 

Тилибизни рифма, ал-
литерация амаллары 

табийгъатдан берилгенлери 
ючюнмю болур эди ата-ба-
баларыбыз харкюнлюкде 
хайырланнган тиллери окъ-
уна назмуча эшитилгени, 
экспромт халда жыр тагъыу 
а энчи юйретиу дерслени 
излемегени. Малкъар текст-
лени башха тиллеге кёчю-
рюрге аны ючюнмю къыйын 
болур – Аллахдан берилген 
жюрек хал, тёгерекни энчи 
кёре, сезе билген къылыкъ-
хунер алай кючлю, алай 
шатык жаланда ёз табийгъ-
ат болумларында эшитиле-
диле. 

Бирси, башха низамлагъа 
кёчюрюлюп, ала мардасыз 
толу, мардасыз жарыкъ, 
чеклеге сыйынмагъанча 
окъуна кёрюнюрге боллукъ-
дула. Кертиси бла да, къа-
лай кёргюзтсюнле «мёд» 
неда «honey» деген сёзле 
кюн таякъладан, тау гюл-
леден жыйылгъан созгъан 
алтынча «бал» деген сёзде 
жыйышдырылгъан жюре-
гинги теренине жетген тат-
лылыкъны?!

ЖАНГУРАЗЛАНЫ 
Нажабат.

Бу кюнледе уа Баразланы 
Халиматха «Тиширыуланы 
советини сыйлы инсаны» 
деген ат аталгъанды. Ол 
тиширыуланы Нальчик ша-
хар биригиуюнде 2001 жыл-
дан бери ишлейди. КъМР-ни 
Сыйлы грамотасы бла да 
саугъаланнганды. Саусуз 
сабийлеге болушуу жаны 
бла уллу жандауурлукъ иш 
бардырады: алагъа дарман-
ла алады, башха шахаргъа 
кеслерине бакъдырыргъа 
баргъанлагъа жол хакъларын 
да тёлейди.

Халимат МВД-ны систе-
масында жыйырма беш 
жылдан артыкъ заманны 
уруннганды. Анга кёп кезиу-
леде къоркъутуп, ол угъай да, 
ёлтюрюп окъуна адамланы 
ырысхыларын сыйырыу эмда 
къолгъа этерге кюрешиу 
байламлы ишлени тинтирге 
буюргъандыла. Ол кесини 
борчун не заманда да бет 
жарыкълы толтургъанды. 
Анга милицияны майору 
деген чын берилгени, «Уста-
лыгъына кёре бек иги» деген 
махтаулу ат да аталгъаны 
бошдан тюйюлдю.

«Сабий заманымда лётчик 
болургъа сюйгенме. Кесими 
керти да уллу чыдамлыкъ-
ны, батырлыкъны да изле-
ген усталыкъгъа хазырлай, 
спорт бла кёп кюрешгенме, 
ишде, окъууда, жашауда да 
къаты да, тёзюмлю да бо-
лургъа итиннгенме»,-дейди 
Халимат. Алай къадар анга 

башха жолну хазырлагъанды. 
Школдан сора ол КъМКъУ-ну 
тарых факультетине киреди, 
аны бла бирге Владикавказда 
университетни юридический 
факультетин да бошайды.

Жашлай окъуна право 
низамны сакълаучу орган-
ларында ишлеп башлагъ-
ан эди. Республиканы Баш 
сюдюнде сюдню жыйылы-
уларыны секретары болуп 
тургъанды. Ленин РОВД-да 
къуллукъ этгенинде уа, къа-
лауур пультуну дежурный 
офицери Баразланы Хали-
мат буюрулгъанны жерге 
салмай этгени, не тюрлю 
къыйын кезиуде да абызы-
рамай, амал таба билгени, 
усталыгъы бла да кесине 
терк окъуна эс бурдурады. 

Следователь болуп иш-
легенде уа, ол хар затны да 
кеси аллына эте билирге, 
ишни, ууакъ–тюегине дери 
да тинтип, теренине жетер-
ге, тюрлю-тюрлю шартланы 
оюмлулукъ бла тенглешди-
рип, алагъа кёре хыйсап эте, 
бузукълукъ этгенни битеу 
терсликлерин, ол угъай деп 
айталмазча, кёзюне тутуп, 
ачыкъларгъа юйренеди. «Хар 
юрист психолог, педагог да 
болургъа, адамла бла сёле-
ше, аланы кесине ышандыра, 
ич сёзлерин айтдыра билирге 
керекди»,-дейди ол.

Терсленнген адамланы 
уллу жашырынлыкъда тутхан 
ич сёзлерин Баразланы къыз 
къалай айтдыра билгенин 

быллай юлгю да ачыкълай-
ды. Шахарда кёбюсюнде 
тиширыулагъа чабып, уруп- 
тюйюп, къоркъутуп, тапхан-
ларын сыйырып кетиу бла 
байламлы аманлыкъ ишле  
терк-терк къайтарыладыла. 
Юйлеге кирип, къарт- къа-
рыусузланы тонап, орамлада 
ётюп баргъан жаш къызланы 
къулакъларындан сыргъала-
рын, кёзлери къарагъан юс 
кийимлерин сыйырып ай-
ланнган аманлыкъчы жыйын 
белгили болады. 

Ала уа ючюсю да къызла 
болуп чыгъадыла. Аланы ту-
тадыла. Бир жерде да ишле-
мей, тонаудан бла урлаудан 
башха затны билмегенле бла 
сёлешген тынч болмагъанды. 
Алай Халимат Исхаковна 
амал табады. Ала алгъа: 
«Бир зат да кёрмегенбиз, 
бир зат да билмейбиз»,- деп, 
аякъ тирерге кюрешгенликге, 
айтмай болмазлыкъларын 
ангылайдыла, этген аман-
лыкъларына женгдиредиле. 
Халимат, кеси да къыз ёс-
дюрген ана, аманлыкъчыла 
артда, башларына эркин бол-
гъандан сора, тюз жолгъа ту-
рурларына къайгъыргъанды, 
къолдан келген болушлукъну 
аямагъанды. 

Бу тиширыу кесини ишин 
бек сюйгенди, ол аны би-
теу жашаууну къыйматы 
болгъанды. Алай жамауат 
эмда юй жумушлагъа да ол 
жетишмей къалмагъанды, 
насийхатлыкъ да этгенди. 
Жаш следовательлеге юлгю 
болгъанды, болушханды. 
Ленин РОВД-ны бёлюмюню 
партия организациясына кёп 
жылланы башчылыкъ этген-
ди, башха ишлеге да тири 
къатышханды. Хар жумушну 
да тынгылы, заманында та-
мамлагъанды. 

Пенсиягъа чыкъгъанын-
дан сора да бош турмагъан-
ды. «Каббалкимпекс» тыш-
экономика ассоциацияны бё-
люмюню таматасы, «Намыс» 
коммерция банкны конкурс 
жаны бла управляющийи, 
«Нальчик» бизнес клубну 
директору, ётмек заводну 
юридический службасыны 
начальниги, машинала иш-
леучю заводну юридический 
службасыны башчысы болуп 
ишлегенди. 

Аны урунуу китапчыгъында 
бюсюреу эм ыспас сёзле, са-
угъаланы юсюнден буйрукъ-
ла да кёп кере жазылыпды-
ла. Ол КъМР-ни МВД-сыны 
сыйлы грамотасы, «Ахшы 
къуллукъ этгени ючюн», «Уру-
нууну ветераны»  майдалла, 
«МВД-да айырмалы къуллукъ 
этгени ючюн» белги бла да 
саугъаланнганды.

Огъурлу тиширыу не заман-
да да адамланы сюйгенди, 
бюгюнлюкде уа ол кесини 
баш борчларындан бирине 
саусузлагъа, къарыусузлагъа 
болушууну санайды. Битеу 
тутхан ишлеринде уа анга 
къызы Фатимат билеклик 
этеди, кёллендиреди. 

ХОЛАЛАНЫ Марзият.

ДАСТАН
Билгенигизча, къарачай-малкъар 

халкъны юч эпосу барды – мифоло-
гия, тарых-жигитлик эмда нарт эпос. 
Нартла деп ахыргъы чыгъармалада 
скифлеге, аланлагъа айтадыла. Ала 
уа бизни ата-бабаларыбыз болгъан-
ларына ишеклик жокъду. Теренден 
ала айтсакъ, историк, летописьчи 
тарыхны энчи оюму, ангылауу  бла 
жазаргъа боллукъду. Алай халкъ 
кеси да къурайды тарыхын, башын-
да айтылгъанлача угъай, жыр бла 
– анга эпос дейдиле.  

Адамла жыйылып, олтуруп, къагъ-
ытны алып жазып турмайдыла 
– кёлден айтадыла. Алай ол затла 
унутулгъан,  бузулгъан этедиле, 
терс да ангылашынадыла. Жыр бла 
айтылса уа, иги сакъланады. 

Сёз ючюн, уллу сермеш болгъан 
эсе,аны юсюнден бир жырчы жыр 
жарашдырады, адамны жигитлиги-
ни юсюнден - башхасы. Ма алай бла, 
жыйыла-жыйыла, бизни эпос жара-
тылгъанды, батырларына да нартла 
деп атагъандыла. Аны себепли биз 
ол затланы окъусакъ, халкъыбыз 
кеси жазгъан тарыхны билебиз.  

МИФЛЕ
Таурухлада мифлеге да тюберге 

болады. Ала нартланы жигитликле-
рин кёргюзтюр ючюн къошуладыла. 
Сёз ючюн, эмегенле - мангылай-
ларында бир кёзю болуп, сора 
кеслери да уллу, тюклю, эриши 
затла, чийни-бишгенни айырмай 
ашагъанла, дорбунлада жашагъ-
анла. Бир-бирлери быллай сыфат-
да кёргюзтюледиле, башхалары 
уа атлагъа минип жюрюйдюле, 
юйюрлюле, адетлери бла. Халкъ 
айтхан затын бир кесек семиртип 
болгъанды, жигитлени кишиликле-
рин кёргюзтюр ючюн. 

Душманланы асламысын эме-
ген сыфатлы этгендиле нартланы 
сермешлеринде. Алай жигитле 
бла къуру ала бардырмагъандыла 
уруш.  Башха къыралны адамлары 
нартланы къысаргъа, жасакъ са-
лыргъа кюрешгенликге, умутларын 
толтуралмагъандыла. Суу Анасы, 
Апсаты, Элия тейрилени атларын да 
тюберге боллукъду нарт жырлада.

УШАГЪАН ШАРТЛА
Шимал Кавказны миллетлерини 

нарт дастанлары болгъанла битеу 
да алты боладыла: абазалыла, 
абхазлыла, адыгла, дюгерлиле, че-
ченлиле бла ингушлула, сора биз -  
барысы да бир бирлерине келишген 
этедиле. Дагъыда къумукълулада 
бла эбизеледе да бардыла таурух-
ла, алагъа уа эпос деп айтырча 
тюйюлдю. 

Аланланы къыралын Акъсакъ 
Темир келип чачханды. Уллу урушну 
юсюнден бизде жыйырма чакълы 
жыр юзюк сакъланнганды. Ол 
кюйсюз сермешледе, халкъны къа-
уумларына жашагъан жерлеринден 
къачаргъа тюшгенди. Башында ай-
тылгъан миллетлеге къошулуп, ала-
ны араларында эрип кетгендиле. 
Алай биргелерине ала таурухларын 
келтиргендиле. Ол этносла аланы 

кеслерине алгъандыла, ангылагъ-
анларын къоюп, ангыламагъанла-
рын а кетерип къойгъандыла. 

Тинтип къарагъан заманда, ол 
шарт кёрюнюп турады. Бир-бир 
сёзлерибизни,айтыуларыбызны 
терс ангылап, башха магъана берип 
да жазгъандыла. Юлгюле келтире-
ийм, алай нартланы атларын жа-
шырынлай къояйым. Бир халкъны 
эпосунда былай жазылады: «Ехал 
он на коне по равнинам и увидел в 
дали безрогую башню». 

Не затды «безрогая башня» де-
гени, аллай зат боламыды? Угъай! 
Энди тинтейик. Таулула къалала 
ишлеп болгъандыла, билгенибизча 
- тёртгюлле. Алай тёгерек сюегенле 
да болгъандыла – алагъа мюйюш-
сюз дегендиле. Терс кёчюрюлгени 
былайда ачыкъланады: «мюйюш-
сюзню» орунуна «мюйюзсюз» деп. 

Дагъыда башха эпосда быллай 
сёзле бардыла: «И станцевал он во 
время трапезы на треногом столе, 
не обронив ни крошки».  Адамла 
ашай тургъанлай нек минип тепсер-
ге керекди ол? Таулуланы ючаякъ 
аш къангаларына «тепси» дейдиле. 
Бирсиле уа ол сёзню «тепсе» деген-
ча ангылагъандыла.

 Аллай шартла кёпдюле эм хар 
биринде да бардыла. Бизде уа 
тюбемейдиле аллай келишмеген 
жерле. Нек дегенде нарт таурух-
ланы кишиден алмай, кесибиз 
къурашдыргъанбыз.

Сора хар миллетде да нартла 
бирча суратланнганча кёрюнеди 
– батыр,жигит,огъурлу. Ол алай 
тюйюлдю. Сёз ючюн, чеченлиле 
бла ингушлула нартла деп кесле-
рини душманларына, жауларына 
айтадыла. Эпосларында аланы 
адам ашаучулача кёргюзтедиле. 
Дюгерлиледе ала эки къауумгъа 
юлешинип, асламысында бир 
бирни къырыргъа кюрешедиле, 
тышындан келгенле бла сермешген 
шартлары бек аздыла. 

Адыглада ала бир бирлери бла 
демлешедиле. Абазалыланы нарт-
лары, айтханларына кёре, башха 
халкъды, Нарсананы тёгерегинде 
жашап болгъандыла, кеслерини 
къыраллары да бар. Халкъ бла бир 
миллетлиле деб а айтмайдыла. 

Абхазлылада уа жигит тукъумла-
ны санап, аланы араларында нарт-
ла бар эди дейдиле, ала - барындан 

да озгъур, батыр, жигит адамла. 
Жамауатха къошулмагъандыла. 
Кеслери да жюз къарындаш бол-
гъандыла, уллу юй ишлеп, адам 
ашаучу итлери бла адамладан энчи 
жашагъандыла. 

Ол а нек болгъанды алай? Акъ-
сакъ Темирни къырыуундан къуту-
лабыз деп, Абхазиягъа бир тукъум 
къачхан болур эди. Талай заманны 
жамауатха къатышмай тургъанды-
ла. Аны бла ачыкъланады нартланы 
халкъдан айыргъанлары. Быллай 
шартла бек кёпдюле, аланы билир-
ге сюйген ол башында айтылгъан 
китапны окъусун.

ЭНЧИЛИКЛЕ
Эпосланы башхалыкъларыны 

юсюнден айта келсек, бизден 
башха этносланы нартлары уруш 
этгенлей турадыла.  Бирде ала, 
бирде алагъа чабыууллукъла къу-
райдыла, малмы сюредиле, башха 
зат бламы кюрешедиле – аны ючюн 
сермешедиле. 

Бизде уа алай тюйюлдю. Нарт-
ланы Тейри Хан жаратады да 
(Аллахуталагъа бурун заманда ата-
бабаларыбыз Тейри Хан дегендиле 
– «кёкдеги патчах») былай айтады: 
«Сиз бу жерде жайылып баргъан 
адамлагъа жашаргъа къоймагъан 
эмегенлени, алмостуланы, сарыу-
еклени, адам ашаучу миллетлени 
къырыргъа керексиз. Бир Тейриге 
табыныуну жаяргъа кюрешигиз». 
Аны себепли бизни нартлада иде-
ология барды. 

Сора башхаланы таурухлары 
хазна бир ызны тутмайдыла, кесек-
кесекдиле. Бизде уа нартла къалай 
жаратылгъанлары, къалайдан къа-
лайгъа баргъанлары, байрамлары 
къаллай болгъанлары неда бу нарт 
кимни жашы, туудугъу, къарында-
шы болгъаны битеу ачыкъланыпды. 

Сёз ючюн, ала къайда эсе да уллу 
сууну къатында жаратылып, акъы-
рын-акъырын Кавказгъа келедиле, 
жайыладыла, керекли жерде уруш 
этедиле, турмушла къурайдыла. Бу 
битеу да, орусча айтханда, сквозной 
сюжетди. Ол а жаланда таулулада 
барды. 

Эпосубуз асламысында жыр бла 
этилгенди. Осетинлиледе, башха 
къалгъан халкъладача, ёресине 
къара сёз бла айтылады. Эпос, 
белгилисича,  батыр, жигит улан-
ланы юсюнденди, алагъа уа жыр 
атай эдиле.  Алада уа 7-8-ден сора, 
нарт жыр жокъду. Алай жыр деп да 
айтыргъа къыйынды, ол тизгинле-
ни  прозадан айырырча тюйюлдю. 
Андан тышында да, жангыз бизни 
эпосубузда нартланы халкъ, махтау 
бла айтып, кесини ата-бабаларына 
санайды. 

ЖАРСЫУ
Къарачайны жанындан башлап 

Чеченнге дери алан халкъны жер-
лери эдиле. Акъсакъ Темир ёзенде-
гилени битеу жокъ этгенди, жалан-
да таугъа къачханла къалгъандыла. 
Ма аны ючюн бюгюнлюкде биз бир 
бирге «таулу» дейбиз. Ма ол чакъда 
тохтагъанды бизни нарт эпосубуз. 
Зорчу кетгенден сора тарых-жигит-
лик эпосубуз башланнганды. 

 Шёндюгюде элли мингнге жу-
уукъ тизгин сакъланнганды юч  
эпосубуздан. Миллетибиз кёчгюн-
чюлюкню сынамаса эди, къартла-
рыбыз андан да кёп затланы айты-
рыкъ болур эдиле. Жарсыугъа, ала 
Къазахстанда бла Къыргъызстанда 
ауушдула, билгенлерин кеслери 
бла алып.

ТОКУМАЛАНЫ Салим.
Сурат авторнуду.

ДАРАЖА

Жан аурутуу, огъурлулукъ – аны айырмалы ышанлары

Журтубайланы Махти белгили жазыучу, алим, этнограф, фоль-
клористди. Аслам эсин эм заманын халкъ чыгъармачылыкъгъа 
бёледи. 2013 жылда чыкъгъан «Происхождение нартского эпоса» 
деген китабында ол бу жанр неден башланнганыны, къайсы жи-
гит кимден туугъаныны, аланы жашау жолларыны юсюнден толу 
шартла келтиреди.

Шимал Кавказны миллетлерини хар бирини да кеслерини эпос-
лары  бардыла. Бизники бла тенглешдиргенде, къаллай энчили-
клери болур аланы? Бирге келишген таурухла уа тюбеймидиле?  
Бу соруулагъа Махти бизге толу, ачыкъ, сейир  ангылатыула 
бергенди. 

Халкъ чыгъармачылыгъыбызны юсюнден айтыу

Мен Баразланы Исхакъны къызы Халиматны та-
ныгъанлы  иги кесек заман болады. Къачан тюбесем 
да, субай санлы, ёсюмлю тиширыу, жыл санына да 
къарамай, сейир этерча тизгинлиди, сюйдюмлюдю. 

Бир заманда да ауазын кётюрюп сёлешмейди. 
Бир кюн а байрамладан биринде тепсегенин да кёр-
генме.  Алай ариу эди аны къымылдагъаны. Залда 
олтургъанла, сюелип, алай  къарагъандыла анга.

Къабарты-Малкъарны турист 
сыфатын ачыкълагъан белгиге 
Мариям Аталикованы  проекти  
саналгъанды.  Конкурсну итогла-
рын энчи ишчи къауум сюзюп, 
чыгъаргъанды. 

Эсигизге салайыкъ, проектле 
ючюн къол кётюрюуню Нальчикни 
орамларында урна орнатып, адам-
ла кеслерини сайламларын алайда 
окъуна  этерча  амалла   къурал-
гъан  эдиле.  КъМР-ни Курортла эм 
туризм министерствосунда барды-
рылгъан  жыйылыуда  урналаны 
ачып,  проектле ючюн берилген 
бюллетеньлени  санагъандыла.  
Аны эсеплерине кёре, адамла эм 
конкурс комиссияны келечилери 
да,  кёргюзтюлген  проектледен  
Мариям Аталикованыкъын  айыр-
гъандыла. 

Конкурсну кезиулю  этапы бу про-
ект не себепден эм не магъананы 
тутханын  тохташдырыуду. Андан 
сора аны автору  100 минг сомгъа 
тийишли боллукъду.  Аны энчи-
лигин тохташдырыу жаны бла ко-
миссияны ол жетишимли ётгенди.  
Регистрация бла байламлы битеу 
жумушланы ахырына жетдирир 
ючюн 7-8 ай керек боллукъду. 

- Келе тургъан эки-юч жылны 
ичинде брендни белгили этиу 
жаны бла кёп ишни тамамларгъа 
тюшерикди. Андан сора да, бу 
конкурсда бек игилеге саналгъан 
жети проектлени авторлары бла 
да байламлыкъланы тас этмей 
ишлерге керекбиз, - деп чертген-
ди курортла эм туризм министр 

Мурат Шогенцуков. 
Жууукъ кезиуде министерствода 

конкурсха къатышхан битеу автор-
ла бла тюбешиу бардырыллыкъды. 

Ольга ПОГРЕБНЯК,
КъМР-ни Курортла эм ту-

ризм министерствосуну пресс-
секретары. 

Жамауатны къол кётюрюую 

ЭМ ИГИ ПРОЕКТ САЙЛАННГАНДЫ

Эссе

Билдириу

ХАЙЫРЛАНЫУЧУЛА

Таза сууну шешала-
да сатып алыуну  бир 
тюрлю хайыры жокъду, 
аны къой – ол асыры 
багъа окъунады. Ке-
сигиз сагъыш этигиз, 
крандан чыкъгъан сууну  
бензиннгеча, бирде уа 
андан да кёп тёлеп  са-
тып аласыз! Бу оюмгъа 
шёндю адамла артыкъ 
эс бурмайдыла, алай 
анга къулакъ салынса 
уа иги болур.

Чыгъарыучуланы бир 
акъыллылыкълары
Озгъан ёмюрню токъса-

нынчы жылларыны ортасы-
на дери тюкенде таза сууну 
сатып алыргъа кишини эси-
не окъуна келлик тюйюл 
эди. Дарманлы неда гара 
угъай, ичер сууланы юсюн-
ден айтабыз.

Аланы шешалагъа къу-
юп биринчи 1994 жылда 
Кострома шахарны къа-
тында  башлагъан эдиле. 
Полиэтилен (ПЭТ) тараны 
чыгъарыу эмда общепит 
индустрия айнып башлагъ-
анларындан сора аллай 
шешалагъа сурам ёсюп 
тебирейди. Чагъыр продук-
ция, аракъы, татлы эмда 
башха суула чыгъарыучу-
ла, не да этип, адамланы 
аллай орунлада сатылгъан 
суу крандан келгенден эсе 
тазады деп ышандырыргъа 
кюрешгендиле. Аны ахыры 
уа неге келгенди десегиз: 
кёпле хакъсыз сууну быр-
наклап, жаланда шешала-
да сатылгъаннга кёчген-
диле. Beverage Marketing 

Corporation компанияны 
тергеулерине кёре, жер ба-
шында бир жылны ичинде 
шешалада 460 миллиард 
литр суу сатылады. Сёз 
ючюн,  сютден а жаланда 
242,2 миллиард литр.

Не газы, 
не минераллары 

жокъдула
Сатылгъан таза суу асла-

мысында крандан къуюла-
ды шешалагъа. Сатыучула 
да аны жашырмайдыла. 
«Этикеткаланы асламысына 
тынгылы къарасагъыз, «быр-
гъылы суу, бек тазаланн-
ган» деген сёзлени кёрлюк-

сюз. Юйде 
б ы т о в о й 
фильтр бла 
тазаланнган 
сууну каче-
ствосу да 
тюз аллай-

ды»,- дейди таза сууну Баш 
контроль-сынам арасыны 
(ГИЦ ПВ) таматасы Юрий 
Гончар.

Келигиз тергейик: крандан 
келген сууну бир литри 0,038 
сом турады. Ариу шешагъа 
къуюлуп сатылгъан а – 40 
сом. Кеси да тюкенде. Бир 
исси кюн паркда неда ки-
оскда сатып алама десегиз 
а 150 сом берирге хазыр 
болугъуз. Ресторанда уа 
бохчагъыздан 250 сом чыгъ-
арыргъа тюшерикди. Алай 
бла литр суу ючюн 1-6,5 минг 
(!) кере артыгъы бла тёлей-
сиз. Сагъынылгъан Араны 
тергеулерине кёре, крандан 
келген сууну бла шешада 
сатылгъанны чырт башха-

лыгъы жокъду. Артыкъ ахча 
бренд эмда ариу этикетка 
ючюн бериледи.

Производительле аны бла 
тынчайып къалмагъандыла. 
Энди бош суугъа газ къошуп, 
ол гара сууду деп сатадыла. 
«Лабораторияда тинтилген 
«гара сууланы» экиден бири 
бош таза сууду, жаланда 
газы барды ансы, андан баш-
ха энчилиги жокъду».

Надзор  органла рынокга  
сатылгъан быллай продукци-
яны тинтип  кюрешмейдиле. 
Производствогъа инспек-
ция юч жылны ичинде бир 
кере келеди. Водоканалла 
уа СанПиН-ни излемлерине 
дайым сакъ болгъанлай ту-
радыла. Алай эсе, крандан 
келген суу шешалада са-
тылгъандан эсе игиди дерге 
боллукъду.

Заранлы ПЭТ
Тюкенде сатып алыннган 

суу юйдегинден эсе заранлы 
болургъа боллукъду. Аны 
сылтауу - качествосу осал 
болгъан ПЭТ шешаладады. 
«Аладан суу бла бирге сизни 
ичигизге бисфенол А, стирол 

эмда сурь-
ма дегенча 
аллай уллу 
затла тю-
шедиле», 
- деп черт-
генди врач-
диетолог 

Марият Мухина. Алай дагъ-
ыда ансыз болмайма дей 
эсегиз а, сууну мияла шеша-
лада сатып алыгъыз. Ол а 
багъаны энтта да эки кереге 
кёбейтеди.

Бек къоркъуулугъа кулер-

леде тургъан суу санала-
ды. «Ол битеу дунияда про-
блемады: быллай сууну хар 
жерде да къайтарып бир 
ненча кере хайырланылгъан 
пластик шешалада сатады-
ла. Аланы тазалыгъы уа про-
изводительлени бетлерине 
кёре болады», - деп къош-
ханды Юрий Гончар.

Дагъыда кулерледе сууну 
pH кёрюмдюсю артыгъы 
бла кётюрюлюп болуучуду. 
Аны билип этедиле, тузла 
аппаратны бузмаз ючюн. 
Марият Мухинаны оюмуна 

кёре, быллай сууну ичип 
тургъанланы аш орунлары, 
чегилери да хаталы къуртла  
женгил жугъарча болургъа 
боллукъдула.

Алай эсе уа крандан кел-
ген суу саулукъгъа къайда 
хайырлыды эмда къоркъуу-
сузду. Аны хлордан тазалар 
ючюн адыргъа къуюп аз-маз 
тутаргъа керекди, ызы бла 
къайнатыргъа неда бытовой 
фильтр бла тазаларгъа.

Елена ПЛОТНИКОВА.
«Аргументы и факты» 

газет.

Крандан келгенни ичер 
ючюн жети сылтау

Шауданладан
артезиан скважиналадан 
чыранладан.

Крандан

Шешалагъа къуюлуп сатылгъан сууну къайдан аладыла?

1 Шешалада сатылгъан 
сууну быргъыдан  суудан 
(90 процентинде) башха-
лыгъы жокъду.

2  Пластик орунла суугъа заранлы 
затла къошадыла. Къоркъуусуз 
мияла шешаланы багъасы уа 1,5-2 
кереге багъаракъды.

3 ПЭТ шешала эколо-
гиягъа да заран сала-
дыла. Аллай жаланда 
бирин жарашдырыр 
ючюн жети литр суу 
къоратылады.

5 Россейде жыл сай-
ын кир-кипчикге 800 
минг ПЭТ шеша аты-
лады.

7 Шешадагъы суу кран-
дан келген суудан эсе 
минг кереге багъа бо-
лургъа боллукъду.

4 Энтта да экологияны 
юсюнден: сууну быллай 
шешалагъа къуйгъан про-
изводстводан бир жылгъа 
хауагъа юч тонна углекис-
лый газ тюшеди.

6 Жер башында ПЭТ шеша-
ланы чыгъарыуда бир жылны 
ичинде 50 миллион баррель 
нефть къоратылады.

Эки жыл мындан алгъа бизни жерлеши-
биз, 13-жыллыкъ Чочайланы Алимни къызы 
Амина женгил атлетикадан Москваны бирин-
чилиги ючюн  бардырылгъан эришиуледе 
ючюнчю жерге тийишли болуп, атын айт-
дыргъан эди. Бу кюнледе да  къыралны ара 
шахарында акъылбалыкъ болмагъанланы 
араларында дагъыда аллай  эришиуде  же-
тишимли болгъанды. Анда онбешжыллыкъ  
таулу къыз  жюз метрни  12 минут 72 секундха  
чабып,  биринчи жерге чыкъгъанды.

Амина арт беш жылны ичинде  Моском-
спортну «Юность Москвы» физкультура-спорт 
биригиуню сабий эм жаш тёлю спорт школунда 
жарау этеди. Ол спортну устасына кандидатды, 
болдургъан хорламы ючюн «Юность Москвы» 
къырал учрежденияны администрациясыны 
грамотасына тийишли болгъанды.

Бизни корр.

Бу айдан башлап Россейде къайсы 
шахаргъа да энди таксофон бла хакъ-
сыз сёлеширге боллукъду. Тийишли 
оноуну ПАО «Ростелеком» этгенди. Сёз 
мында тёрели телефон связьны юсюнден 
барады. Башхача айтханда, сиз стацио-
нар телефоннга сёлеширге боллукъсуз. 

Бюгюнлюкде окъуна бир-бир узакъ 
жерледе тышына сёлеширча жангыз 
амалгъа жаланда таксофонла сана-
ладыла. Ол себепден этилген оноуну 
социал жаны бла магъанасы уллуду.

Таксофон бла ма бу номерлеге 
сёлеширге боллукъду:

1. Терк болушлукъ берген службаланы 
хакъсыз номерлерине:

- 112 – экстренный оперативный 
службаланы бирикген номерине;

- 01 (001) – МЧС-ге (от ёчюлтюу-
чюле, къыйын болумлагъа кёз-къулакъ 
болгъан служба);

- 02 (102) – полициягъа;
- 03 (103) – терк медицина болушлукъ 

берген службагъа;
- 04 (104) – газ сетьлени авариялы 

службасына. 
2. Стационар телефонлагъа (хакъ 

тёлемей);
3. Башха къыраллада стационар теле-

фонлагъа (хакъ тёлеп);
4. Мобиль телефонлагъа (хакъ тёлеп).

Тырныаууздан спортчу 
Аппайланы Хызыр ойнагъ-
ан «Тамбов» команданы 
премьер-лигагъа чыгъа-
рыгъы алгъадан да баям 
эди. Ол бардыргъан 38 
матчында 73 очко алып, 
«Сочиден» 4 баллгъа ал-
гъа чыкъгъанды. Эки клуб 
да энди россейли фут-
болну баш дивизионунда 
ойнарыкъдыла. 

Хызыр командасыны 
35 матчына къатышхан-
ды, сегиз гол ургъанды 
эм командасыны эм иги 
бомбардири болгъанды. 
Бусагъатда клубну солуу 
кезиуюдю. Хызыр да, хар 

замандача, талай кюннге 
туугъан шахарына жуу-
укъ-ахлуларын кёрюрге 

келгенди. Кеси айтханнга 
кёре, Тамбовда ол хар 
неге ыразыды, команда-
да тенглери, баш тренер 
Александр Григорян бла 
аралары игиди. 

Клуб бла тауусхан кели-
шимини болжалы экинчи 
жай бошалады. Аны ючюн 
спортчу бютюн кючлю 
ойнар, чемпионатда да 
командасына хайыр келти-
рир муратлыды. Биринчи 
юйрениу-жарау этиу жый-
ылыуун «Тамбов» Минскде 
ётдюрлюкдю, аны ызын-
дан а Тюркге барлыкъды. 

Анатолий ТЕМИРОВ.

«Радуга» сабий социал 
арада «Жылны юй-

юрю» деген битеуроссей 
конкурсну регион кесеги 
ётгенди. Аны къураугъа 
КъМР-ни Урунуу эмда 
социал къоруулау мини-
стерствосу, тиширыуланы 
республикалы биригиую 
себеплик этгендиле. 

Быйыл анга республи-
каны районларындан, ша-
харларындан, эллеринден  
25 юйюр къатышханды. 
Эришиу къалай баргъа-
нына къараргъа КъМР-ни 
Башчысыны  кенгешчиси 
Уяналаны Аминат, му-
ниципал районланы бла 
шахар округланы админи-
страцияларыны,  жамауат 
организацияланы келечи-
лери да келгендиле. 

Байрамны  башлай , 
КъМР-ни урунуу эмда 

социал къоруулау ми-
нистри Асанланы Алим  
быллай конкурс юйюрню 
даражасын кётюрюуге, 
ахшыланы юлгюлерин кенг 
жайыугъа, аны бла бирге 
адет-тёрени да сакълаугъа 
себеплик этген аламат 
амал болгъанын чертген-
ди. Ол 2016 жылдан бар-
дырылгъанын эсге салып, 
тюрлю-тюрлю кезиуледе 
хорлагъанланы да атла-
рын сагъыннганды. Аланы 
араларында уа бу кюнледе  
Кремльде къыралны Пре-
зиденти Владимир Путин 
«Ата-ана махтаулукъну» 
ордени бла саугъалагъан 
Пётр бла Олег Маркевич-
ле да болгъанларын ёхтем-

лик бла айтханды.

КъМР-ни тиширыула-
рыны союзуну пред-

седатели Аулият Каскуло-
ва уа ала къурагъан бу ала-
мат ишге къатышханлагъа 
ыспас этгенди. Конкурсну 
баш мураты - тёрели юй-
юрню сакълау болгъанын 
белгилеп: «Не къадар кёп 
сабий толу юйюрде ёссе, 

ол къадар игиди»,- де-
генди.  

Конкурс алты номина-
цияда бардырылгъанды. 
«Россейни алтын юйюрю» 
дегенине бу жол жаланда 
бир юйюр къатышханды 
- Хусейин бла Лиза Го-
никовла. Ала алты сабий 
ёсдюргендиле. Барысы 
да сахнагъа чыкъгъанда, 
керти да юлгюлю болгъан-
лары кёрюнюп тура эди. Бу 
юйюрню сабийлерини ара-
ларында белгили балет-

мейстер Руслан Лукожев 
да барды. Къадары алай 
болуп, ол бу ахшы атаны 
бла ананы къолларына 
тюшгенди. Ала уа аны 
ёз сабийлеринча ёсдюр-
гендиле. Хусейинни бла 
Лизаны  туудукълары тюз 
тепсеуге барып алгъыш-
лагъандыла.

«Жаш  юйюрле» уа 
бешеулен болгъан-

дыла. Сёзсюз, аланы хар 
бири да хорламгъа тий-
ишли эдиле. Аны себепли 
жюриге сайлау этерге тынч 
болмагъанды. Кёп кен-
гешип, ол биринчи жерге 
Прохладна районну Кара-
гач элинден Рустам бла 
Марианна Мисроковланы 
тийишли кёргенди. 

Ала бирге он жыл жа-
шайдыла, юч балалары 
барды.  Юйюр тамата 

чыгъармачылыкъ 
б л а  к ю р е ш е д и , 
районда «Тауланы 
макъамлары» деген 
миллет жыр-тепсеу 
ансамбльге эмда 
«Джагуако» театр 
студиягъа башчы-
лыкъ этеди. Юй бий-
че уа медсестрады. 
Ол кюн Рустам бе-
шик жырны айтхан-
ды, къызчыгъы Диана уа 
назмусун ыннасына жора-
лагъанды.

«Ч
ыгъармачы юйюр-
де»  уа алгъа Шо-

генцуков атлы къабарты 
къырал драма театрны 
артисти  Заур Кардановну 
юйюрю чыкъгъанды. Аны 
юй бийчеси Диана Чер-
кесскде театрны артисти 
эди. Бусагъатда школда 
сабийлени жырларгъа юй-
ретеди.

«Спорт юйюрге» да жа-
ланда бири къатышханды 
- Хасаниядан Мечукала-
ны Ахмат бла Елена. Ала 
тёрт сабий ёсдюргендиле, 
алагъа спортха эм кесле-
рини устазлыкъ усталыкъ-
ларына сюймекликни синг-
диргендиле. Барысындан 
да кёп сабийли болуб а 
Дугужевла  чыкъгъанды-
ла. Тёрелени бек сакъ-
лагъанлагъа Жанхотиядан 
Мухамед бла Ксения Ба-
титовла,  Чегем райондан 
Леонид бла Лариса Гонов-
ланла саналгъандыла.

«Элчи юйюр» деген но-
минациягъа бирин-

чи жерге Черек райондан 

Башийланы Акону бла 
Зухураны эмда Кенжеден 
Хасан бла Нина Казанчев-
ланы юйюрлерин тийишли 
кёргендиле. Экинчиге уа 
Хасаниядан Хапаланы 
Идрисни бла Любаны юй-
юрлери чыкъгъандыла.

Ол кюн сахнагъа эки 
эгиз къарындаш Мухарби 
бла Мухарбек Алоковла 
юйдегилери бла чыкъгъан 
эдиле. Бу эки юйюр бир 
бирлери бла татлы жашай-
дыла. Экиси да биригип 
фирма  къурагъандыла.

Хорлам болдургъанланы 
алда жууаплы кезиу сакъ-
лайды: ала республиканы 
атындан  битеуроссей кон-
курсха къатышырыкъдыла. 

Юйюрлени келечиле-
ри жырлары, тепсеулери 
бла да конкурс эригиулю 
болмазча этгендиле. Ары 
келген сабийле эрикмей, 
ач болмай турур ючюн а 
«Радугада» оюнла, хантлы 
столла да къуралгъан-
дыла.

ХОЛАЛАНЫ Марзият.
Суратланы автор 

алгъанды.

Белгилеу

«Тамбов» бла бирге премьер-лигагъа

Таксофон бла башха шахаргъа 
хакъсыз сёлеширге онг барды

Боксдан тренер Гадийланы Даниял 
Къабарты-Малкъарны профессионал 
боксдан федерациясыны вице-прези-

дентине айырылгъанды. Аны юсюнден 
къагъытха бирикмени президенти Мухам-
мат Абитов къол салгъанды.

Даниял боксдан Сочини, Краснодар 

крайны чемпионатларында хорлагъан-
ды, профессионалланы араларында 
тёрт сермеш бардыргъанды, аладан 
ючюсюнде къытханды, бирин да тенг 
эсеп бла бошагъанды. Тренерлик иш бла 
уа 2013 жылда кюрешип башлагъанды. 
Олимпиаданы чемпиону, Европада, ду-
нияда да эм кючлю спортчуладан бири 
Рахим Чахкиев бла шуёхлукъ жюрют-
генди, аны юйретген да этгенди. Аны 
хайырындан тёрт сермешин нокаут бла 
бошагъанды. 

Бусагъатда Даниялгъа юйренирге 
сабийле, абаданла да жюрюйдюле, ала 
эришиулеге къатышадыла, хорлагъан да 
этедиле. Ол аланы къарыулу, чыдамлы 
болурларына къарай, ариу ниетли, адам-
лыкъны багъалагъан инсанла болуп 
ёсерлерине да къайгъырады. 

Андан тышында, Даниял 2015 жылда 
28 мартда Нальчикден Огъары Малкъар-
гъа чабып жетгени, ол затны да Малкъар 
халкъны жангырыу кюнюне атагъаны 
бла белгилиди.

КУЛЬЧАЛАНЫ Зульфия.

Австрияны Лейбниц шахарында дзю-
додан Европаны кубогу бардырыл-
гъанды. Анга дунияны 34 къыралындан 
600-ге жууукъ спортчу къатышхандыла. 

Анда тутушханланы араларында жер-
лешибиз Мисирланы Исмайыл да бол-
гъанды. Финал ючюн тюбешиулерини 
биринде ол Япониядан Юджи Аидогъа 
къытдырып ийгенди. Алай жапсарыу 
сермешлеринде, юч кере хорлап, ючюн-

чю жерге чыкъгъанды.  
Ары дери, жаз башында, Исмайыл 

Португалияда Европа даражалы турнир-
де хорлагъанды. Анда майдалла ючюн 
450 спортчу эришгендиле. Мисир улу, 66 
килограммгъа дери ауурлукъда тутуша, 
битеу тюбешиулерин болжалдан алгъа 
бошап, Россейни жыйымдыкъ коман-
дасына алтын майдалны келтирген эди. 

ХАБИБУЛЛАХЛАНЫ Зульфия.

 Спорт                                             Спорт                               Спорт

Асанланы Алим.  


